
Të nderuara/ nderuar, 

Avokati i Popullit, si një institucion i pavaruar, në ushtrimin e funksioneve të 

tij sipas Kushtetutës së Republikës së Shqipërisë dhe Ligjit Nr. 8454, datë 

04.02.1999 “Për Avokatin e Popullit”, të ndryshuar, ka një fokus të veçantë 

lidhur me promovimin, mbrojtjen dhe garantimin e të drejtave dhe lirive 

themelore të njeriut, duke përfshirë dhe të drejtat e grave dhe vajzave, si pjesë 

e pandashme e të drejtave të njeriut. 

Institucioni i Avokatit të Popullit, në zbatim të misionit të tij, por edhe në 

frymën e Konventës së Stambollit1, vijon ta mbajë në vëmendje adresimin e 

çështjes së dhunës ndaj grave e dhunës në familje, përmes vlerësimeve të 

vazhdueshme, të situatës në tërësi dhe masave të ndërmarra nga institucionet 

shtetërore qendrore e vendore për parandalimin e këtij fenomeni, mbrojtjen e 

viktimave/të mbijetuarave/mbijetuarve, ndëshkimin e dhunuesve si dhe 

hartimin e politikave të integruara. 

                                                 
1 Ratifikuar nga Kuvendi i Shqipërisë me Ligjin Nr.104/2012 “Për ratifikimin e Konventës së Këshillit të 

Europës “Për parandalimin dhe luftën kundër dhunës ndaj grave dhe dhunës në familje”. 

mailto:ap@avokatipopullit.gov.al
http://www.avokatipopullit.gov.al/

Për sa më sipër Avokati i Popullit fokusohet në mënyrë të veçantë në 

vlerësimin e shërbimeve mbështetëse të specializuara emergjente apo 

afatgjata të ngritura në nivel qendror apo pranë njësive të vetëqeverisjes 

vendore.  

Këto qendra duhet të funksionojnë duke zbatuar jo vetëm standardet 

kombëtare në fuqi, por edhe duke konsideruar standardet ndërkombëtare, 

veçanërisht ato të theksuara në Konventën e Stambollit.  

Në këtë kuadër bazuar në nenin 19/1 të ligjit nr. 8454, datë 04.02.1999, “Për 

Avokatin e Popullit”2, (i ndryshuar), përfaqësuese të Avokatit të Popullit, 

Znj. Brunilda Dervishaj dhe Znj. Mimoza Morina, me detyrë 

ndihmëskomisionere të Seksionit të Përgjithshëm, më datën 21.03.2025, 

kryen një inspektim në Qendrën Kombëtare të Trajtimit të Viktimave të 

Dhunës në Familje (QKTVDHF). 

Inspektimi kishte si qëllim verifikimin e respektimit të standardeve të ofrimit 

të shërbimeve për viktimat e dhunës në familje, të cilët strehohen në këtë 

qendër, në zbatim të Ligjit Nr. 121/2016 “Për shërbimet e kujdesit shoqëror 

në Republikën e Shqipërisë”, VKM Nr. 505, datë 13.07.2011 “Për miratimin 

e standardeve të shërbimeve të përkujdesit shoqëror për viktimat e dhunës në 

familje, në qendrat rezidenciale, publike dhe jopublike”, VKM nr. 518, datë 

4.9.2018 “Për shërbimet e kujdesit shoqëror komunitar e rezidencial, kriteret, 

procedurat për përfitimin e tyre dhe masën e shumës për shpenzime personale 

për përfituesit e shërbimit të organizuar” si dhe zbatimin e rekomandimeve 

të Avokatit të Popullit pas inspektimit të kryer në datën 04.08.2022. 
 

Pasi shqyrton informacionin nga inspektimi i realizuar, Avokati i Popullit ka 

detyrimin ligjor, t’ju parashtrojë konkluzionet përfundimtare të këtij 

monitorimi: 

Objektivat e inspektimit:  

 Zbatimi i rekomandimeve të lëna nga Avokati i Popullit, pas inspektimit 

të kryer në QKTVDHF, më datën 04.08.2022 si dhe vlerësimin e gjendjes 

aktuale; 

 Vlerësimi i ambienteve dhe infrastrukturës; 

 Vlerësimi i dokumentacionit, procedurave dhe mjaftueshmërisë së 

personelit, në zbatim të legjislacionit   në fuqi; 

                                                 
2 Avokati i Popullit apo personat e autorizuar prej tij kanë të drejtë të hyjnë në çdo kohë, pa kufizim e pa 

autorizim paraprak, por duke vënë në dijeni titullarin e institucionit, në të gjitha institucionet e administratës 

publike, në burgje, në vende ku policia ose prokuroria mbajnë persona të shoqëruar, të ndaluar apo të 

arrestuar, (të paraburgosurit), në reparte apo institucione shtetërore, spitale psikiatrike, në azile, në shtëpi 

fëmije, si dhe në çdo vend tjetër kur ka të dhëna dhe çmon se ekziston mundësia e shkeljes së të drejtave 

dhe lirive të njeriut. 

Hyrja në të gjitha mjediset e mësipërme mund të bëhet si për të hetuar një ankesë, një kërkesë ose njoftim 

të caktuar, ashtu edhe me nismën e Avokatit të Popullit për qëllime inspektimi apo studimi. Avokati i 

Popullit në këto raste mund të marrë takim, të bisedojë në mënyrë konfidenciale e pa praninë e personave 

zyrtarë me cilindo person që ndodhet apo mbahet në këto mjedise. 

Çdo lloj korrespondence e këtyre personave me Avokatin e Popullit nuk duhet të pengohet ose të 

kontrollohet. 

 Respektimi i të drejtave të përfituesve, viktima të dhunës në familje, gra 

dhe fëmijë të cilët/cilat janë akomoduar dhe trajtuar në këtë institucion, 

në zbatim të standardeve ligjore, të shërbimeve të përkujdesit shoqëror për 

viktimat e dhunës në familje. 

Metodologjia:  

Grupi i inspektimit i institucionit të Avokatit të Popullit, si metodologji pune 

ka përdorur:    

Së pari, vlerësimin e zbatimit të standardeve ligjore të shërbimeve të 

përkujdesit shoqëror për qendrat rezidenciale për viktimat e dhunës në 

familje. 

Së dyti, monitorimin  e mjediseve dhe kushteve të institucionit (QKTVDHF), 

ku ofrohen shërbime të përkujdesit shoqëror për viktimat e dhunës në familje, 

gra dhe fëmijë. 

Së treti, intervista të drejtpërdrejta me përfitueset e shërbimeve të 

përkujdesjes, në QKTVDHF. 

Së katërti, zhvillimin e bisedave paraprake me me drejtoren dhe punonjëse 

të QKVDHF. 

Të dhënat e marra gjatë inspektimit u hodhën në një formular të standardizuar 

me gjetje dhe çështje posaçërisht për rastet e inspektimeve, si dhe të dhënat 

e përftuara u ballafaquan me parashikimet ligjore në fuqi. 

Rekomandimet e vitit 2022 dhe niveli i zbatimit të tyre: 

Nga inspektimi i kryer më datë 04.08.2022, në funksion të problematikave të 

konstatuara, Avokati i Popullit ka adresuar rekomandimet e mëposhtme: 

1. Plotësimin e organikës së QKTVDHF, me punonjës me kohë të plotë, 

më saktësisht me kujdestarë,  për mbulimin e tre turneve; 

2. Plotësimin e organikës së QKTVDHF me 1 jurist; 

3. Sigurimin e fondeve financiare për blerjen e veshmbathjeve (veshje të 

brendshme, mbathje, kanatjere, veshje të ndryshme, etj) për gratë dhe 

fëmijët; 

4. Sigurimin e fondeve financiare për instalimin e sistemit të ngrohjes 

qendrore të objektit; 

5. Sigurimin e fondeve për blerjen e materialeve didaktike, edukative e 

argëtuese si dhe  librave për fëmijët;  

6. Sigurimin e të gjitha medikamenteve të protokollit mjeksor bazë në 

Qendër. 

7. Punësimin e një punonjësi në pozicionin shofer. 
 

Përgjigjet e përcjella në zbatim të rekomandimeve të inspektimit të 

sipërcituar: 

Shërbimi Social Shtetëror, ka përcjellë përgjigje3 nëpërmjet së cilës ka 

pranuar rekomandimin, duke dhënë shpjegimet përkatëse si më poshtë: 

Për rekomandimi Nr.1: SHSSH shprehet se po studjon kërkesën e adresuar 

për plotësimin e organikës së Qendrës me punonjës me kohë të plotë, më 

saktësisht atë për kujdestarë për të tre turnet si dhe për propozimet konrekte 

për shtesën në organikë. 

Për rekomandimin Nr.2: SHSSH po studjon nevojën për staf shtesë lidhur me 

figurat profesionale që mungojnë, siç është rasti konkret, me 1 jurist.  

Për rekomandimet Nr.3,4,5,6: mbi sigurimin e fondeve për blerjen e 

veshmbathjeve (veshje të brendshme, mbathje, kanatjere, etj,) për gratë dhe 

fëmijët; për instalimin e sistemit të ngrohjes qendrore të objektit; për blerjen 

e materialeve didaktike, edukative e argëtuese, librave të fëmijëve si dhe të 

gjitha medikamenteve të protokollit bazë në qendër, Shërbimi Social 

Shtetëror ka bërë kërkesë për çelje fondi me shkresë zyrtare nr.69/102 prot, 

datë 01.11.2022, drejtuar Ministrisë së Shëndetësisë dhe Mbrojtjes Sociale, 

me qëllim ecurinë dhe mbarvajtjen e punës. 

Për rekomandimin nr.7: SHSSH shprehet se aktualisht në qendër ka një 

punonjës në pozicionin shofer të punësuar tashmë. 

Gjithashtu SHSSH me anën e kësaj shkrese ka sqaruar se vetë QKTVDHF, 

ka bashkëpunuar me World Vision dhe TËR Albania për sigurimin e mjeteve 

didaktike dhe veshmbathjeve për gratë dhe fëmijët. 

Ministria e Shëndetësisë dhe Mbrojtjes Sociale, ka përcjellë përgjigjen4, 

nëpërmjet së cilës ka pranuar rekomandimin, duke dhënë shpjegimet 

përkatëse sa më poshtë: 

Për rekomandimet 3,4,5,6: MSHMS pas kërkesës për çelje fondi për 

mbarëvajtjen e punës, dërguar nga Shërbimi Social Shtetëror, miratoi fondin 

prej 300 mijë lekë të reja, të cilat u përdorën për blerjen e veshmbathjeve, 

materialeve didaktike për fëmijët si dhe medikamentet e protokollit bazë, deri 

në fund të vitit 2022. Për vitin 2023, fondet e nevojshme për QKTVDHF janë 

planifikuar nga Shërbimi  Social Shtetëror. 

Lidhur me zbatimin e rekomandimeve, nga inspektimi rezultoi se: 

1. Rekomandimi lidhur me plotësimin e organikës së QKTVDHF, me 

punonjës me kohë të plotë më saktësisht kujdestarë që të mbulohen të tre 

turnet, konstatohet se nuk është zbatuar. Në qendër aktualisht, ka 3 

kujdestare, nga të cilat dy me kohë të plotë dhe 1 me kohë të pjesshme. 

2. Lidhur me plotësimin e organikës me një jurist, konstatohet se në këtë 

pozicion nuk është punësuar asnjë jurist. Megjithatë gjatë inspektimit u 

evidentua se QKVDHF, gjatë vitit 2022 ka lidhur Marrëveshje 

                                                 
3 Shkresa e SHSSH nr.2131 prot.,, datë 10.11.2022 
4 Shkresa e MSHMS nr.409/1 prot., datë 06.02.2023.  

Mirëkuptimi5 me drejtorinë e Ndihmës Juridike Falas në Ministrinë e 

Drejtësisë. Sipas kësaj marrëveshjeje viktimat e dhunës në familje, 

përfituese të Qendrës mbështeten me ndihmë juridike parësore dhe 

dytësore. Të gjitha rastet, për të cilat është evidentuar që është e 

nevojshme asistentë juridike, gjatë kësaj periudhe janë mbështetur me 

këshillim ligjor, është përgatitur dokumentacion sipas rastit konkret dhe 

janë përfaqësuar në procese gjyqësore për vërtetimin e Urdhërit të 

Menjëhershëm të Mbrojtjes (UMM) dhe lëshimin e Urdhërit të Mbrojtjes 

(UM), zgjidhje martese, etj. Pra pavarësisht se nuk është emëruar një jurist 

me kohë të pjesshme ose të plotë në organikën e qendrës, vlerësohet se ky 

rekomandim është zbatuar, për sa kohë ky shërbim iu është mundësuar 

përfitueseve të Qendrës. 

3. Rekomandimi lidhur me sigurimin e fondeve për blerjen e veshmbathjeve 

(veshje të brendshme, mbathje, kanatjere, veshje të ndryshme, etj) për 

gratë dhe fëmijët, është zbatuar. U arrit në këtë konkluzion, pas shqyrtimit 

të situacionit për realizimin e shpenzimeve për vitin 2023 dhe për vitin 

2024, si dhe nga verifikimi që u bë në magazinë gjatë inspektimit. 

4. Rekomandimi lidhur me sigurimin e fondeve për instalimin e ngrohjes 

qendrore të objektit, nuk është zbatuar. Ambientet e përbashkëta të 

qendrës, në momentin e inspektimit ishin të ftohta. Edhe pse në disa prej 

tyre si dhe në dhomat e përfituesve kishte kondicionerë, këto nuk punonin 

dhe ishin tërësisht të amortizuar.  

5. Rekomandimi për sigurimin e fondeve për blerjen e materialeve didaktike, 

edukative e argëtuese si dhe  librave për fëmijët, është zbatuar. Nga 

inspektimi rezulton se biblioteka është pasuruar me libra për fëmijë dhe 

për moshë madhore. Në ambientet e klasës kishte mjete didaktike dhe 

argëtuese për fëmijët. Lodra për fëmijët gjendeshin gjithashtu edhe në 

dhomat e përfitueseve me fëmijë. 

6. Rekomandimi për sigurimin e medikamenteve bazë është zbatuar. Kjo 

rezulton nga shqyrtimi i situacionit për realizimin e shpenzimeve të vitit 

2023, si dhe nga verifikimi që u bë gjatë inspektimit. Rezultoi se në 

dhomën e mjekut, në një dollap të posaçëm mbaheshin të gjitha 

medikamentet bazë, me datë skadence deri në fund të vitit 2027. 

7. Rekomandimi lidhur me punësimin e një shoferi, është zbatuar. 

Rezulton se nga 7 (shtatë) rekomandimet e pranuara, 2 (dy) prej tyre nuk janë 

zbatuar edhe pse koha për përmbushjen e tyre ka qenë relativisht e gjatë dhe 

në këndvështrimin tonë e mjaftueshme për realizimin e tyre. 

Avokati i Popullit adreson se çështja e plotësimit të stafit me kujdestarë me 

kohë të plotë, për të mundësuar mbulimin e të tre turneve, është e 

domosdoshme për sigurimin e plotë dhe cilësor të shërbimit dhe menaxhimin 

                                                 
5 Marrëveshje Mirëkuptimi midis QKTVDHF dhe Ndihmës Juridike Falas “Për sigurimin e aksesit në 

drejtësi të qytetarëve ndërmjet ofrimit të shërbimit të ndihmës juridike falas, sipas përcaktimit të ligjit 

nr.11/2017 “Për ndihmën juridike të garantuar nga shteti”, me Nr.19 prot., datë 11.01.2022 dhe nr.49 prot., 

datë 11.01.2022 

e duhur të përfituesve në Qendër, në zbatim të standardeve të miratuara për 

këtë qëllim.   

Po kështu sigurimi i ngrohjes qendrore vazhdon të jetë një domosdoshmëri, 

në mënyrë që të gjitha ambientet të jenë të përshtatshme për shëndetin dhe 

mirëqenien e përfituesve, por edhe të stafit që punon në këtë institucion, sa 

më sipër në funksion të zbatimit të standardeve të miratuara për këtë qëllim. 

Gjendja aktuale 

 Profili i Qendrës Kombëtare të Trajtimit të Viktimave të Dhunës në 

Familje. 

Qendra Kombëtare e Trajtimit të Viktimave të Dhunës në familje, është një 

institucion rezidencial publik, i cili ka filluar funksionimin e tij në vitin 

20116. Në këtë Qendër ofrohen shërbime rezidenciale afatgjata  për gratë, 

viktima të dhunës në familje dhe fëmijët e tyre.  

Qendra është një institucion i përkujdesit shoqëror, në vartësi të Shërbimit 

Social Shtetëror, me fonde 100% nga buxheti i shtetit dhe funksionon në bazë 

të legjislacionit për dhunën në familje, legjislacionit për përkujdesin shoqëror 

dhe standardeve të miratuara për këtë qëllim. 

Qëllimi i qendrës është mbrojtja, rehabilitimi dhe integrimi i vajzave, grave 

dhe fëmijëve, viktima të dhunës në familje, nëpërmjet shërbimeve sociale të 

qendrueshme, cilësore duke zbatuar standarde bashkëkohore dhe duke synuar 

pavarësinë, dinjitetin dhe përfshirjen e përfituesve të kësaj qendre në jetën 

normale. 

Qendra zhvillon dhe zbaton programe rehabilitimi dhe integrimi për 

përfituesit/përfitueset në bashkëpunim edhe me aktorë të tjerë duke u ofruar: 

- ndihmë juridike parësore dhe dytësore falas; 

- formim dhe kualifikim profesional dhe ndërmjetësim për punësim;  

- edukim të fëmijeve në çerdhe, kopësht dhe shkollë; 

-Në qendër zhvillohen aktivitete argëtuese, relaksuese dhe ndërgjegjësuese 

për gratë dhe fëmijët si për shembull: festimi i ditëlindjeve të përfitueseve 

dhe fëmijëve, kamp veror për fëmijët, aktivitete në ditët e festave kombëtare 

etj. 

Partnerët kryesorë me të cilët bashkëpunon Qendra për mbarëvajtjen e 

aktivitetit të saj janë: Komisariatet e Policisë në Tiranë dhe rajone të tjera të 

vendit, Zyrat e Punës Tiranë, Drejtoritë e Formimit profesional nr.1 dhe nr.4 

Tiranë, Drejtoritë e Arsimit parashkollor dhe shkollor në Tiranë,  dhe Njësitë 

Administrative, Zyra e Ndihmës Juridike Falas në Tiranë dhe Shkodër,  

Urgjenca e Tiranë, disa OJF si organizata “Të drejtat e njeriut në demokraci”, 

Qendra psiko-sociale “Vatra” dhe  organizata “Të ndryshëm, të barabartë” 

                                                 
6 QKVTDHF ka filluar funksionimin e saj me Urdhrin e Kryeministrit Nr.36, datë 18.03.2011 “Për 

ngritjen dhe funksionimin e Qendrës Kombëtare për Trajtimin e Viktimave të Dhunës në Familje” 

dhe donatorë të ndryshëm si UNWOMEN, World Vision, TËR Albania dhe 

Kisha e Shenjtorëve të Ditëve të Mëvonshme. 

Monitorimi i aktivitetit të Qendrës, kryhet nga Shërbimi Social Shtetëror7 dhe 

nga Inspektoriati Shtetëror i Punës dhe Shërbimeve Shoqërore8. 

Ngritja e strehëzave/qendrave për viktimat e dhunës në familje është e 

parashikuar në Konventën e Këshillit të Europës “Për parandalimin dhe 

luftimin e dhunës kundër grave dhe dhunës në familje”, si një shërbim 

mbështetës i specializuar, në Nenin 23, ku shprehimisht thuhet se: “Palët 

marrin masat e nevojshme legjislative ose masa të tjera për të parashikuar 

ngritjen e strehave të përshtatshme, lehtësisht të aksesueshme e në numër të 

mjaftueshëm, për të ofruar strehim të sigurt dhe për të përdorur përqasje 

proaktive ndaj viktimave, veçanërisht grave dhe fëmijëve të tyre.” 

Komiteti për Eleminimin e Diskriminimit ndaj Grave, në Rekomandimin e 

Përgjithshëm të tij Nr.359 “Mbi dhunën me bazë gjinore ndaj grave”, lidhur 

me marrjen e masave mbrojtëse u rekomandon shteteve palë midis të tjerave: 

“...të ofrojnë shërbime të specializuara mbështetëse për gratë në numër të 

mjaftueshëm, strehëza të sigurta dhe të përshtatshme për gratë dhe fëmijët e 

tyre dhe anëtarë të tjerë të familjes, sipas nevojës.” 

Sa i takon legjislacionit shqiptar, detyrimi për ofrimin dhe mbikqyrjen e 

shërbimit në QKTVDHF, përcaktohet në germën gj), Neni 6 i Ligjit Nr.9669, 

datë 18.12.2006, “Për masat ndaj dhunës në marrëdhëniet familjare”, i 

ndryshuar , sipas së cilës një ndër detyrat e autoritetit kryesor përgjegjës është 

edhe “Ofrimi dhe mbikëqyrja e shërbimit në Qendrën Kombëtare të 

Përkujdesjes Shoqërore për viktimat e dhunës në familje”. 
 

Shërbimet e Strehimit në qendrat rezidenciale afatgjata për viktimat e dhunës 

në familje, duhet të funksionojnë në bazë të standardeve, procedurave dhe 

politikave të Ministrisë së Shëndetësisë dhe Mbrojtjes Sociale sipas 

legjislacionit për sistemin e mbrojtjes shoqërore, dhe veçanërisht bazuar në 

Ligjin nr.121/2016 “Për shërbimet e kujdesit shoqëror në Republikëne 

Shqipërisë”, VKM nr.505, datë 13.07.2011 “Për miratimin e standardeve të 

shërbimeve të përkujdesit shoqëror për viktimat e dhunën në familje, në 

qendrat rezidenciale, publike dhe jopublike” dhe VKM nr. 518, datë 4.9.2018 

“Për shërbimet e kujdesit shoqëror komunitar e rezidencial, kriteret, 

procedurat për përfitimin e tyre dhe masën e shumës për shpenzime personale 

për përfituesit e shërbimit të organizuar” 
 

 Numri i përfitueseve/përfituesve dhe shërbimet e ofruara 

Kapaciteti i Qendrës është për 32 përfitues/përfituese. 

                                                 
7 VKM nr.135, datë 07.03.2018 “Për statusin e Shërbimit Social Shtetëror”, i ndryshuar me VKM Nr. 23, 

datë 13.01.2022 
8 Neni 35 i Ligjit nr.121/2016 “Për shërbimet e kujdesit shoqëror në Republikën e Shqipërisë” 
9 Fq.15, paragrafi (iii) i Rekomandimit të Përgjithshëm Nr.35 CEDAW.  

Link: https://docs.un.org/en/CEDAW/C/GC/35 

https://docs.un.org/en/CEDAW/C/GC/35

Në këtë qendër akomodohen dhe marrin shërbime vetëm gra dhe vajza nga 

18 vjeç e lart dhe fëmijë vajza/djem të moshës 0-18 vjeç, pavarësisht se 

viktima të dhunës në familje mund të jenë edhe burrat dhe djemtë mbi 18 

vjeç. Fëmijët mund të jenë të grave të dhunuara por edhe të mitur të 

pashoqëruar. Djemtë mbi 13 vjeç, qoftë fëmijët e grave që akomodohen në 

Qendër, qoftë të mitur të pashoqëruar, pranohen si rezidentë në këtë Qendër, 

pasi bëhet vlerësimi psikosocial nga profesionistët e fushës.10 

Sipas akteve normative në fuqi, për vendosjen e personave përfitues në 

QKTVDHF, referimet bëhen nga Komisariatet e Policisë së Shtetit, 

koordinatorët vendorë kundër dhunës në familje ose OJFtë
, të cilat ofrojnë 

shërbime për viktimat e dhunës në familje.  

Të gjithë përfituesit/përfitueset akomodohen me vullnetin e tyre të lirë, me 

përjashtim të rasteve të fëmijëve të pashoqëruar, vendosja apo largimi i të 

cilëve bëhet me vendim gjykate. 

Lidhur me çështjen e shprehjes së vullnetit të viktimave të dhunës në familje 

apo dhunës me bazë gjinore për t’u akomoduar në QKTVDHF, Grupi i 

Ekspertëve për Veprim Kundër Dhunës ndaj Grave dhe Dhunës në Familje 

(GREVIO) në Raportin e Parë të Vlerësimit Tematik për Shqipërinë,11 

publikuar në shtator 2024, ka vënë në dukje se : “Aksesi në strehën kombëtare 

varet nga viktimat që raportojnë krimin dhe kanë marrë një urdhër mbrojtjeje 

të lëshuar nga gjykata. Viktimat që nuk e kanë bërë një gjë të tillë kthehen 

sistematikisht, pavarësisht se streha rrallëherë është me kapacitet të plotë” 

Për çdo përfitues/përfituese në qendër, hapet dosja personale me kod unik 

idendifikimi. Punonjësja sociale plotëson dosjen me dokumentacionin 

përkatës si: Urdhërin e Menjëhershëm të Mbrojtjes (UMM) ose Urdhërin e 

Mbrojtjes (UM), proces-verbalet e referimit kur vijnë nga policia apo 

koordinatori vendor kundër dhunës në familje, intervista paraprake, formulari 

i hyrjes, formulari i vlerësimit të nevojave, plani individual shëndetësor, plani 

individual i mbështetjes si dhe çdo dokumentacion i referuar nga institucionet 

e tjera, nëse viktima ka qendruar apo marrë shërbime më parë në to .  

Për të gjitha përfitueset që largohen nga qendra, të cilave u ka përfunduar 

Urdhri i Mbrojtjes, Qendra i nis shkresë Koordinatorit Vendor kundër dhunës 

në familje pranë Njësisë të Vetëqeverisjes Vendore, për ndjekje të mëtejshme 

dhe monitorim të rastit.12 Ndërsa për përfitueset, që lenë Qendrën pa 

përfunduar afati i Urdhërit të Mbrojtjes, Qendra i nis shkresë përveç Njësisë 

të Vetëqeverisjes Vendore ku shkon përfituesja, edhe Komisariatit të Policisë 

përkatës. 

                                                 
10 Pika 62.a), VKM nr. 518, 

 datë 4.9.2018 “Për shërbimet e kujdesit shoqëror komunitar e rezidencial, kriteret, procedurat për përfitimin 

e tyre dhe masën e shumës për shpenzime personale për përfituesit e shërbimit të organizuar”. 
11 Paragrafi 104, fq.29 i Raportit.    Link: https://rm.coe.int/grevio-s-first-thematicevaluation-report-on-

albania/1680b1a0ca 
12 VKM nr. 327, datë 02.06.2021 “Për mekanizmin e bashkërendimit të punës ndërmjet autoriteteve përgjegjëse për 

referimin e rasteve të dhunës në marrëdhëniet familjare, si dhe procedimin e tij për mbështetetjen e rehabilitimit të 

viktimave të dhunës”. 

https://rm.coe.int/grevio-s-first-thematicevaluation-report-on-albania/1680b1a0ca
https://rm.coe.int/grevio-s-first-thematicevaluation-report-on-albania/1680b1a0ca

Përfundimi i UM, nuk do të interpretohet dhe nuk nënkupton automatikisht 

se përfitueset dalin në mënyrë të menjëhershme nga Qendra. Qëndrimi i tyre 

mund të jetë më i gjatë, përtej aftatit të UM derisa këtyre të fundit t’u 

sigurohet strehimi, punësimi, sistemi i fëmijëve në çerdhe, kopësht, shkollë 

sipas rastit. Për përmbushjen e këtij detyrimi angazhohet Qendra, e cila 

nëpërmjet punës paraprake bashkëpunon me aktorët e tjerë për zbatimin e 

programeve të integrimit dhe riintegrimit. 

Të dhëna lidhur me akomodimin dhe trajtimin e përfituesve në 

QKTVDH. 

Gjatë periudhës 1 janar – 31 dhjetor 2023 janë trajtuar në këtë Qendër 79 

përfitues/e nga të cilët 26 gra dhe 52 fëmijë (29 vajza dhe 23 djem).  

- 3 përfituese kanë qenë të mitura të pashoqëruara dhe 2 banore kanë qenë 

shtetase të huaja (turke, bullgare).  

- 22 përfitues/e kanë qenë të komunitetit rom, nga të cilët/cilat 4 gra dhe 18 

fëmijë (5 vajza dhe 13 djem).  

- 6 përfitues/e kanë qenë me probleme të shëndetit mendor. 

- Numri i përfituesve që kanë hyrë në qendër gjatë kësaj periudhe ka qenë 

78 përfitues/e,  nga të cilët/cilat 24 gra dhe 52 fëmijë (29 vajza dhe 23 

djem). 

- Numri i përfituesve që kanë dalë nga Qendra gjatë kësaj periudhe ka qenë 

72 banorë/e nga të cilët/cilat 24 gra dhe 48 fëmijë (32 vajza dhe 24 djem). 

- 14 përfituese së bashku me fëmijët e tyre kanë qendruar në Qendër për një 

periudhë nga 0-1 muaj, ndërsa 12 përfituese dhe të gjtihë fëmijët kanë 

qendruar nga 1 muaj deri në 1 vit. Ndërsa përfitueset me probleme të 

shëndetit mendor kanë qendruar dhe marrë shërbimet nga 1 muaj deri në 

1 vit.  

Gjatë periudhës 1 janar – 31 dhjetor 2024 

Gjatë periudhës së sipërcituar, janë trajtuar në këtë Qendër 54 përfitues/e nga 

të cilët 19 gra dhe 35 fëmijë (16 vajza dhe 19 djem). 1 përfituese ka qenë e 

mitur e pashoqëruar dhe 1 përfituese ka qenë shtetase e huaj (kosovare). 

- 4 përfitues/e kanë qenë individë me probleme të shëndetit mendor. 

- Numri i përfituesve që kanë hyrë në qendër gjatë kësaj periudhe ka qenë 

51 banorë/e nga të cilët/cilat 18 gra dhe 33 fëmijë (13 vajza dhe 20 djem). 

- Numri i përfituesve që kanë dalë nga qendra gjatë kësaj periudhe ka qenë 

44 banorë/e nga të cilët/cilat 17 gra dhe 26 fëmijë (12 vajza dhe 14 djem). 

- 14 gra së bashku me fëmijët e tyre kanë qendruar në Qendër për një 

periudhë nga 0-1 muaj, ndërsa 5 gra dhe fëmijët kanë qendruar nga 1 muaj 

deri në 1 vit. Gratë me probleme të shëndetit mendor kanë qendruar nga 

disa orë deri në 1 vit. 

Në momentin e inspektimit në qendër ishin akomoduar 11 përfitues/e nga të 

cilat/cilët 5 gra dhe 6 fëmijë (3 vajza dhe 3 djem). Nga këto 4 gra ishin të 

shoqëruara me fëmijët e tyre të moshës nga 11 muaj – 15 vjeç. 

Në intervistat, që u bënë me tre gra që ishin në oborrin e Qendrës, në 

momentin e inspektimit, ato u shprehën se ndihen mirë në qendër dhe kanë 

marrëdhënie të mira me stafin.  

Qendra ofron disa lloje shërbimesh të tilla si: shërbime bazë (strehim i 

sigurt, ushqim, veshmbathje), shërbim psikosocial, shërbim mjekësor, 

mbështetje ligjore, edukim për fëmijët, përgatitje për riintegrim, ndërmarrje 

e negociatave për riintegrim,  referim për riintegrim në shërbime të tjera 

komunitare.  

Gratë përfitonin pagesën për shpenzime personale në shumën prej 3000 lekë 

dhe fëmijët në shumën prej 1000 lekë13. 

Referuar raporteve vjetore të vitit 2023 dhe 2024 të QKTVDHF, të cilat na u 

vunë në dispozicion gjatë inspektimit, rezulton se sipas tipologjisë së 

shërbimit kanë përfituar si më poshtë: 

a) Nga programi Siguri dhe Mbështetje: 

-Asistencë ligjore për vërtetimin e UMM dhe marrjen e UM, të gjitha banoret 

e akomoduara; 

-janë asistuar në proceset gjyqësore për zgjidhjen e martesës 2 gra gjatë vitit 

2023 dhe 4 gra gjatë vitit 2024; 

- janë shoqëruar nga punonjëset e qendrës punonjëset sociale dhe psikologia, 

të gjitha rastet në proceset gjyqësore në lidhje me lëshimin e UM;  për dhënie 

dëshmie gjatë procesit penal të dënimit të bashkëshortëve; ankimim vendimi 

për UM; lidhur me ndryshimin e kujdestarisë prindërore; shoqërim pranë 

strukturave të prokurorisë dhe policisë. 

Përfaqësuesit e Drejtorisë  e Ndihmës Jurdike Falas/Ministria e Drejtësisë 

kanë mbështetur të gjitha rastet me ndihmë juridike parësore dhe dytësore. 

Bashkëpunimi vlerësohet nga ana e Qendrës si pozitiv, në kohë dhe efiçent. 

b) Shërbimi shëndetësor 

-Janë kryer vizitat shëndetësore për të gjitha gratë dhe fëmijët mbi 4 vjeç tek 

neuropsikiatri, brenda dy javëve të akomodimit në Qendër; 

-janë pajisur me Kartë Shëndeti të gjithë përfituesit; 

-për rastet me probleme shëndetësore urgjente është thirrur Urgjenca e 

Kamzës dhe Tiranës. 

   c) Shërbimi psikologjik 

- Janë vlerësuar nevojat psikologjike të të gjithë përfituesve. 

- Janë realizuar Planet e Ndihmës për të gjithë përfituesit gra dhe fëmijë. 

- Janë realizuar seanca këshillimi dhe terapi individuale. 
                                                 
13 VKM nr.518, datë 04.09.2018 “Për shërbimet e kujdesit shoqëror komunitar, rezidencial, kriteret, 

procedurat për përfitimin e tyre dhe masën e shpenzimeve personale për përfituesit e shërbimit të 

organizuar”, Kreu V, Pika 68, germa dh) sipas së cilës: “Subjekteve përfituese të shërbimit rezidencial 

publik, sipas përcaktimit të këtij vendimi, u jepet, për shpenzime personale, një shumë parash, si më poshtë 

vijon: viktimave të dhunës në marrëdhëniet familjare, që nuk kanë të ardhura e që janë vendosur në 

institucionet rezidenciale publike, 3000 (tre mijë) lekë në muaj” 

- Janë ndjekur gjatë seancave gjyqësore rastet që kanë patur nevojë për 

mbështetje psiko-emocionale.  
 

d) Integrim dhe riintegrim përmes punësimit publik dhe privat. 
 

Të gjitha përfitueseve u është ofruar mundësi punësimi në bashkëpunim me 

Zyrat e Punës Tiranë dhe Kamëz, nga ku ka rezultuar se janë punësuar në 

biznese private me kohë të plotë respektivisht sipas viteve: për vitin 2023 

janë punësuar 7 gra nga 26, për vitin 2024 janë punësuar 2 gra nga 19 dhe për 

periudhën janar- mars 2025, 1 grua nga 5. Pjesa tjetër e grave nuk ka patur 

dëshirë të punësohet pasi kanë gjetur mbështetjen e familjarëve dhe janë 

kthyer në qytetet e origjinës. 

Sfidat lidhur me punësimin, kanë të bëjnë me arsimin e pamjaftueshëm të 

grave dhe pamundësia e tyre për të punuar me orare të gjata (Qendra sipas 

Standardit nr.1 të përcaktuar në VKM14 përkatëse ka orar të kufizuar hyrjeje 

deri në orën 22:00).  

dh) Jetesa e pavarur. 

Pas daljes nga Qendra të gjitha përfitueset mbështeten me këshillime dhe 

shërbime sipas nevojës, në bashkëpunim me aktorë të tjerë. 

Rezulton se: 

Për vitin 2023: 

- Janë integruar në mënyrë të pavarur 7 gra së bashku me fëmijët e tyre, 

ndërsa 13 gra së bashku me fëmijët e tyre janë kthyer pranë familjeve të 

origjinës. 

- Të 7 gratë që janë integruar në mënyrë të pavarura, janë punësuar në 

biznese private. Është mundësuar regjistrimi i fëmijëve në çerdhe e 

kopësht pa pagesë si dhe regjistrim në shkolla pranë njësive administrative 

ku kanë shkuar për të jetuar. Eshtë bashkëpunuar me Njësitë Vendore të 

Kujdesit Shëndetësor për regjistrimin e tyre dhe zgjidhjen e problemeve 

shëndetësore. Janë ndihmuar gratë për përgatitjen e dokumentacionit për 

të përfituar bonusin e qerasë. Të 7 gratë e dala nga qendra janë mbështetur 

nga organizatat jofitimprurëse, me bonus qeraje për periudha kohore deri 

në 6 muaj si dhe me pako ushqimore. 

Për vitin 2024: 

- Janë integruar në mënyrë të pavarur 4 gra me fëmijët e tyre. Pas largimit 

nga qendra u është dërguar shkresë zyrtare për ndjekje, monitorim dhe 

mbështetje të mëtejshme, Njësive Administrative ka kanë shkuar.  

Njëkohësisht u është ofruar mbështetje edhe me paketa ushqimore, artikuj 

                                                 
14 VKM nr. 505, datë 13.07.2011 “Për miratimin e standardeve të shërbimeve të përkujdesit shoqëror për 

viktimat e dhunës në familje, në qendrat rezidenciale publike dhe jopublik” përcakton në standardin nr. 1 

që: “Përfituesi të jetë i lirë të hyjë dhe të dalë nga qendra, brenda një orari të kufizuar në mënyrë të 

arsyeshme, por jo jashtë orarit 6:00-22:00, sipas planit të përkujdesit” 

shkollorë për fëmijët, rimbursim medikamentesh, abone mujore, këshillime 

dhe orientim për punësim.                  

Kushtet infrastrukturore 

Qendra është një godinë e n dodhur në XXX, në një zonë, lehtësisht e 

aksesueshme. 

Në të ka 7(shtatë) dhoma banimi dhe fjetje për përfitueset me tualet të 

brendshëm, dhomë ndenje, klasa pune, ambiente për fëmijët, dhoma e 

mjekut, kuzhinë, mensë, zyrat e administratës, magazinë si dhe ka ambiente 

të jashtme me oborr me një kënd lodrash për fëmijët. 

Grupi i inspektimit vizitoi dhomat e banimit të përfitueseve, të gjitha 

ambientet e tjera të përbashkëta, magazinën dhe ambientet e jashtme. 

Grupi i inspektimit nga vizita në ambientet e Qendrës konstatoi se: 

-Ambientet e Qendrës ishin të pastra dhe të rregullta.  

-Qendra është e aksesuesshme për personat me aftësi të kufizuara në lëvizje. 

Ka rampë dhe kur ka patur raste me aftësi të kufizuar, janë akomoduar në 

dhomat e banimit në katin e parë. 

-Dhomat e banimit të përfitueseve ishin të pajisura me orenditë e 

domosdoshme, dollap, komodina, karrige, krevatë, dyshekë, çarçafë, 

batanije, jastëkë, qylym apo rrugica. Megjithatë konstatohet se këto ambiente 

kanë nevojë për përmirësim dhe rinovim, ku më konkretisht sjellim në 

vëmendje ndërrimin e perdeve dhe krevateve  të cilët në disa ambiente janë 

krevat marinari, ndërrimi i dollapeve dhe mobilieve të tjera, të cilat janë të 

amortizuara si dhe lyerja e mureve me ngjyra për ta bërë ambientin e banimit 

më miqësor për gratë dhe fëmijët. 

-Magazina kishte mjaftueshëm veshmbathje, çarçafë, batanije, mjete 

hidrosanitare, etj. 

-Ngrohja në mjediset e përbashkëta realizohej me ngrohës elektrikë (me 

rezistencë) dhe kondicionerë në disa nga ambientet e Qendrës, por që këta të 

fundit pothuaj nuk punojnë duke qenë se janë të amortizuar dhe janë vendosur 

që në vitin 2011, në momentin e fillimit të funksionimit të kësaj qendre. 

Konstohet se dhomat e përfituesve ngrohen me mjete alternative, si ngrohës 

me rezistenca elektrike duke qenë se kondicionerët edhe në këto ambiente 

funksionojnë me vështirësi. Këto mjete alternative përbëjnë rrezik për fëmijët 

e vegjël, por edhe për vetë banoret e rritura për shkak të lëndimeve, që mund 

të pësojnë nga kontakti sadopak me këto mjete alternative ngrohëse, si dhe të 

rrezikut nga zjarri. 

Vendosja e një sistemi qendror ngrohje në këtë qendër ka qenë dhe një 

rekomandim i ripërsëritur nga ana e Avokatit të Popullit, i cili ende nuk 

është zbatuar. 

- Sistemi elektrik i Qendrës është i amortizuar dhe ka patur disa herë 

shkëputje të energjisë elektrike, duke vështirësuar kështu më shumë edhe 

ngrohjen e ambienteve si dhe duke përbërë rrezik të shtuar për rënie zjarri 

apo avari të tjera. Sipas drejtueses së Qendrës pritet të kryhen procedurat e 

tenderimit, pas vlerësimit teknik që ka bërë OSHE lidhur me sistemin 

elektrik. 

-Televizorët e vendosur në dhomat e banimit dhe në ambientin e përbashkëta 

nuk funksionojnë. 

- Kuzhina dhe mensa ishin të pastra dhe të pajisura me orenditë e nevojshme. 

Në kuzhinë ishte afishuar menyja javore dhe kampionët e ushqimit ruheshin 

në frigorifer për 24 orë. Merret mendimi i përfitueseve për menunë javore. 

Niveli i kuotës financiare për shpenzimet ditore të ushqimit për përfituesit  

është 610 lekë/ditë, vlerë e cila është rritur nga muaji qershor 202315, edhe 

pas rekomandimeve të bëra nga Avokati i Popullit. 

Sipas grupmoshave kuota ushqimore aktuale është: për grupmoshat 0-9 vjeç 

kuota është 400 lekë/ditë; për moshat 6-11 vjeç kuota ëshë 490 lekë/ditë; për 

grupmoshat 11-18 vjeç kuota është 600 lekë dhe për grupmoshat 18 vjeç e 

lart është 610 lekë në ditë.  

-Oborri kishte gjelbërim, stola për të pushuar dhe një kënd i vogël lojrash për 

fëmijë. Stolat nevojiten të riparohen duke qenë se u konstatuan gozhda/vida 

të dala jashtë e të ndryshkura. 

- Burimet njerëzore  

Organika e QKTVDHF përbëhet nga 20 punonjës/e nga të cilët 16 me kohë 

të plotë dhe 4 me kohë të pjesshme. 

Me çështjet psiko-sociale merren 9 punonjëse nga të cilat 3 me kohë të 

pjesshme, ku përfshihen 3 punonjëse sociale dhe 1 psikologe (me kohë të 

pjesshme), 2 edukatore,  3 kujdestare (1 me kohë të pjesshme) si dhe 1 mjeke.  

Sipas bisedës me drejtuesen e Qendrës, gjatë vitit 2024 orari i punës së 

psikologes është reduktuar nga 6 orë në 4 orë në ditë. Reduktimi i orarit të 

psikologes ka sjellë vështirësi në ofrimin e shërbimit psikologjik për 

përfitueset, duke patur parasysh edhe rastet e emergjencave, të cilat duhet të 

menaxhohen në mënyrë të menjëhershme.  

Po kështu turni i natës, vijon të mbulohet vetëm nga një punonjëse, për shkak 

të mungesës së stafit, një konstatim i Avokatit të Popullit edhe në inspektimin 

paraardhës, për të cilin ka dhënë rekomandimin përkatës, i cili nuk është 

përmbushur ende. 

Theksojmë se plotësimi i organikës me punonjëse që të mbulojnë të tre turnet, 

konsiderohet tepër i nevojshëm për trajtimin e problematikave të grave dhe 

fëmijëve përfitues të shërbimeve në këtë Qendër. 

                                                 
15 Udhëzim i Ministres së MSHMS me nr.4649 prot., datë 06.12.2022 “Për një ndryshim në Udhëzimin nr. 

689, datë 02.10.2018 “Për nivelin e kuotave të shpenzimeve për ushqime, në institucionet publike 

rezidenciale e komunitare të përkujdesjes shoqërore”. Normat ushqimore janë dërguar pranë QKTDHF me 

shkresën nr. 2595/1 prot., datë 08.06.2023 

Stafi mbështetës përbëhet nga 1 shofer, 1 kuzhiniere, 1 financiere dhe 2 

sanitare (1 me kohë të pjesshme). Për shkak të mungesës së stafit një nga 

sanitaret komandohet me Urdhër të Brendshëm, të kryejë edhe rolin e 

magazinieres. 

Për çdo punonjës/e kishte përshkrim pune për përgjegjësitë dhe kryerjen e 

detyrës. Dosjet mbaheshin në Qendër dhe një herë në vit bëhet vlerësimi i 

punës nga përgjegjësja e sektorit social dhe drejtuesja e Qendrës. 

Gjatë 2 viteve të fundit 2023 dhe 2024, janë zhvilluar disa trajnime për 

ngritjen e kapaciteteve profesionale të punonjëseve të qendrës me çështje të 

integrimit të sigurisë dhe masave për mbrojtjen e viktimave të dhunës me 

bazë gjinore; procesin e vlerësimit të fëmijës dhe familjes dhe treguesit e 

rrezikut; workshop për çështje të vetëmbrojtjes; përfshirja në aktivitete të 

organizuara nga MSHMS gjatë 16 ditëve të aktivizmit kundër dhunës ndaj 

grave.  

Nuk ka patur trajnime lidhur me çështjet e emergjencave civile.  

Punonjëset e qendrës dhe drejtuesja u shprehën se do të vlerësonin përfshirjen 

në më shumë workshope apo aktivitete të ndryshme, që kryehen nga 

institucionet përgjegjëse, lidhur me çështjet e barazisë gjinore dhe dhunës me 

bazë gjinore dhe jo vetëm në ditët e 16 ditëve të aktivizmit kundër dhunës 

ndaj grave. Ato u shprehën se kanë nevojë për më shumë trajnime të 

specializuara si dhe për t’u njohur në mënyrë vazhduese me ndryshimet në 

kuadrin ligjor. 

 E drejta e ankimimit dhe monitorimi i rasteve 

Për të mundësuar të drejtën e ankimit të përfitueseve, në ambientet e Qendrës 

ishte vendosur kutia e ankesave.  

Të drejtat dhe detyrimet e përfituesve ishin të afishuara në muret e korridorit 

të katit të parë dhe të dytë.  

Kutia e ankesave hapet një herë në muaj nga përfaqësues të Drejtorisë 

Rajonale të Shërbimit Social Tiranë. Nuk ka patur ankesa nga përfitueset 

gjatë kësaj periudhe. 

Në mënyrë të ngjashme, siç u kemi sugjeruar edhe strehëzave të tjera që kemi 

inspektuar, për një akses të shtuar në adresimin e ankesave nga përfituesit/et,  

nevojitet edhe afishimi i numrave të Avokatit të Popullit Tel: +355 42 380 

300 dhe +355 42 380 315. 

 Problematikat e konstatuara: 

- Konstatohet se rrjeti elektrik i Qendrës ka nevojë të riparohet në mënyrë të 

menjëhershme, si pasojë e amortizimit të tij. 

-Konstatohet se ambientet e Qendrës ishin të ftohta. Kondicionerët, si në 

ambientet e përbashkëta dhe dhomat e banimit, janë të amortizuar dhe nuk 

kryejnë funksionin e ngrohje-ftohjes, duke bërë që një pjesë e madhe e 

ambienteve të jenë të papërshtatshme për shëndetin dhe mirëqenien e grave 

dhe fëmijëve. 

-Konstatohet se dhomat e banimit kanë nevojë të rinovohen me pajisje të reja 

si dollapë dhe krevatë, ndryshim i perdeve, lyerje e mureve. 

-Konstatohet se asnjë nga televizorët nuk punonte, as në dhomën e ndenjes 

dhe as në dhomat e banimit. 

- Konstatohet se ka nevojë për figurën profesionale të psikologes, e cila të 

jetë prezent në qendër me orar të plotë dhe jo me orar të reduktuar 4 orë si 

funksionon aktualisht. 

- Konstatohet se ka mungesë të stafit të domosdoshëm për të ofruar shërbimet 

gjatë 24 orëve (tre turne), sipas standardeve të përkujdesit shoqëror të 

përcaktuar në VKM përkatëse. 

-Konstatohet se stolat në ambientet e oborrit të Qendrës kanë nevojë për 

riparim, duke qenë se u vunë re gozhda/vida të ndryshkura, të cilat përbëjnë 

rrezik për lëndime të fëmijëve dhe grave. 

-Konstatohet se gjatë 3 muajve të fundit janar- mars 2025, nuk është kryer 

asnjë aktivitet argëtues dhe relaksues jashtë ambienteve të Qendrës. 

- Konstatohet se nuk ka patur trajnime lidhur me çështjet e emergjencave 

civile. 

Avokati i Popullit vlerëson se krijimi i kushteve të përshtatshme për ofrimin 

e shërbimeve të specializuara për viktimat e dhunës në familje dhe dhunës 

me bazë gjinore në përputhje me sdandardet e miratuara, duhet të jetë në 

fokusin kryesor së institucioneve përgjegjëse. 

Për sa më sipër, Avokati i Popullit në vijim të kryerjes së misionit ligjor në 

rolin e nxitësit të standardeve më të larta të të drejtave dhe lirive të njeriut në 

vend, bazuar në nenin 63/3 të Kushtetutës ku parashikohet se: “Avokati i 

Popullit ka të drejtë të bëjë rekomandime dhe të propozojë masa kur vëren 

shkelje të të drejtave dhe lirive të njeriut nga administrata publike”; si dhe 

nenin 21/b të ligjit nr. 8454 datë 04.02.1999 “Për Avokatin e Popullit”, i 

ndryshuar, ku parashikohet se: “Avokati i Popullit paraqet rekomandime për 

vënien në vend të së drejtës së shkelur tek organi administrativ, që, sipas tij 

ka shkaktuar shkelje të të drejtave dhe lirive”,  

R E K O M A N D O N: 

 

Marrjen e masave si më poshtë: 

1. Riparimin e menjëhershëm të sistemit të brendshëm elektrik në 

QKTVDHF. 

2. Sigurimin e fondeve për instalimin e një sistemi të ngrohjes qendrore në 

këtë Qendër. 

3. Krijimin e një mjedisi të ngrohtë, miqësor dhe familjar për gratë dhe 

fëmijët, nëpërmjet përmirësimit të kushteve në dhomat e banimit duke 

rinovuar mobiliet, krevatët, pajisjeve të tjera të domosdoshme, ndërrimit 

të perdeve dhe lyerjes së mureve me ngjyra të ngrohta.  

4. Riparimin e menjëhershëm të stolave në oborrin e qendrës. 

5. Sigurimin e fondeve për blerjen e televizorëve të rinj. 

6. Plotësimin e organikës së QKTVDHF me punonjës me kohë të plotë/ 

kujdestare në mënyrë që të mbulohen të tre turnet; 

7. Ndryshimin e orarit të punës së psikologut, nga orar i pjesshëm (4 orë/ 

ditë), në punë me kohë të plotë (8 orë/ditë), si një figurë profesionale e 

rëndësishme për ofrimin e shërbimit sipas standardeve të miratuara. 

8. Përfshirjen e punonjësve të QKTVDHF në më shumë aktivitete që 

organizohen nga Ministria e Shëndetësisë dhe Mbrojtjes Sociale apo 

Shërbimi Social Shtetëror si dhe organizimin e trajnimeve të specializuara 

për stafin, ku të përfshihen edhe trajnime për emergjencat civile. 

9. Qendra të planifikojë edhe organizojë, aktivitete me gratë dhe fëmijët 

jashtë ambienteve të saj si shkuarje në kinema, teatër, koncerte, 

organizimin e eskursioneve, por duke patur së pari prioritet sigurinë e 

përfituesve. 

10. Për një akses të shtuar në adresimin e ankesave nga përfituesit/et,  

sugjerojmë edhe afishimin e numrave të Avokatit të Popullit Tel: +355 42 

380 300 /+355 42 380 333 dhe Celular: 068 903 4648. 

Për qëndrimin që do të mbani dhe masat që do të merrni në zbatim të këtij 

rekomandimi, të vihemi në dijeni brenda afatit 30 ditor, parashikuar nga neni 

22 i ligjit nr. 8454, datë 04.02.1999 “Për Avokatin e Popullit”, i ndryshuar. 

Duke besuar në mirëkuptimin dhe bashkëpunimin tuaj,  

                                                                                                             

 KOMISIONERE 

 

                           Vilma SHURDHA  

 

  


